
				Gwirwyd y dudalen hon

A hyn a ddywedodd efe gan arwyddo

â pha fath angau y gogoneddai efe Dduw,

gan orchymyn i'r gwynt sydd yn chwythu

ei chwythu o'i flaen lle y mynnai.
Fe fuost tithau'n crefu a gweddïo

am brofiad fel un Pedr i'th godi ar flaen y gwynt,

iddo gael dy chwythu di eilchwyl i'r fedyddfaen

fel y dileid y dŵr bedydd ar dy dalcen

a'r enw Dyn a roid arnat,

ac y trochíd di yno ym medydd yr Ysbryd,

a rhoi enw sant yn dy galon.
A 'dyw waeth iti gyhoeddi hynny i'r bobol na pheidio!
  ★   ★   ★ 

Y Duw hwyrfrydig i lid a faddeuo fy rhyfyg

Yn pulpuda, yn canu emynau a gweddïo arno Ef,

a wisgodd amdano awel y dydd,

i ddyfod i oglais fy ais i'm dihuno o'm hepian.

Gofynnais am i'r gwynt a fu'n ymorol â'r sgerbydau

anadlu yn f'esgyrn sychion innau anadl y bywyd.

Eiriolais ar i'r dymestl nithio â'i chorwynt

garthion f'anialwch, a mwydo â'i glawogydd

grastir fy nhir-diffaith oni flodeuai fel gardd.

Apeliais à thaerineb heb ystyried—

heb ystyried (O arswyd) y gallai E 'nghymryd i ar fy ngair.

y gallai E 'nghymryd i ar fy ngair ac ateb fy ngweddi,

Ac ateb fy ngweddi.
Wrandawr gweddïau, bydd drugarog,

a throi clust fyddar rhag clywed f'ymbilio ffals,

rhag gorfod creu sant o'm priddyn anwadal.

Y Diymod heb gysgod cyfnewidiad un amser

na letha fi ag unplygrwydd ymroad,

ond gad imi fela ar grefyddolder y diletant,

o flodyn i flodyn yn D'ardd fel y bo'r tywydd.
Y Meddyg Gwell,

sy'n naddu â'th sgalpel rhwng yr asgwrn a'r mêr,

atal Dy law rhag y driniaeth a'm naddai

yn rhydd oddi wrth fy nghymheiriaid a'm cymdogaeth,

yn gwbl ar wahân i'm tylwyth a'm teulu.
Bererin yr anialwch,

na osod fy nghamre ar lwybr disberod y merthyr

ac unigrwydd pererindod yr enaid.

